
Monsieur Claude Wiseler 
Präsident vun der Chamber 

Lëtzebuerg, den 12. Juli 2024 

Här Präsident, 

Sou wéi den Artikel 80 vum Chambersreglement et virgesäit, biede mir Iech, dës parlamentaresch Fro un 
den Här Minister fir Educatioun, Kanner a Jugend an un den Minister fir Famill, Solidaritéit, 
Zesummeliewen an Accueil weiderzeleeden. 

Engem rezenten Artikel aus der geschriwwener Press no, hunn d’Schülerinnen an d’Schüler vum neien 
DAP Inclusion grouss Schwieregkeeten eng Plaz an engem Ausbildungsbetrib ze fannen. Am zweeten an 
am drëtte Schouljoer vum DAP ass virgesinn, datt d’Kandidatinnen a Kandidaten dräi vu fënnef 
Wochendeeg an engem Betrib ausgebilt ginn, an zwee Deeg an der Schoul. Dem Artikel no, géingen 
d’Schülerinnen a Schüler vum DAP Inclusion vu potentiellen Ausbildungsbetriber ofgeleent ginn. De 
Grond wier, datt d’Aufgaben déi vun den Auszebildenden iwwerholl kënne ginn net an d’Kategorie vun 
der Fleeg falen. Deemno kënnen hir Indemnitéiten net wéi bei anere Formatiounen an dësem Beräich 
vun der Assurance dépendance finanzéiert ginn. D’Schülerinnen a Schüler vum DAP Inclusion dierfte just 
Aktivitéite mat de betreite Persounen ausféieren a keng Fleeg. 

An deem Kontext géing ech dem Här Minister fir Educatioun, Kanner a Jugend an dem Här Minister fir 
Famill, Solidaritéit, Zesummeliewen an Accueil follgend Froe stellen: 

 Hunn d’Häre Ministere Kenntnis vun dëser Problematik? Gëtt et eng Hëllefsstellung fir 
d’Schülerinnen a Schüler vum DAP Inclusion déi keen Ausbildungsbetrib fannen? Wa jo, wéi eng? 

 Kënnen d’Häre Ministeren duerleeë wéi eng Aufgabe Schülerinnen a Schüler vum DAP Inclusion 
am zweeten an am drëtte Joer jeeweils an deene verschiddene Beräicher iwwerhuelen dierfen? 

 Kënnen d’Häre Ministeren duerleeë wéi eng Aufgaben Absolventinnen an Absolvente vum DAP 
Inclusion iwwerhuelen dierfen? Wéi eng Attributiounen huet den DAP Inclusion an deene 
verschiddene Beräicher? 

 Kënnen d’Häre Ministere matdeelen, wéi vill vun de ronn 50 Persounen, déi am Hierscht 2023 den 
DAP Inclusion ugefaangen hu fir dat zweet Joer ageschriwwe sinn, a wéi vill vun hinnen eng Plaz 
an engem Ausbildungsbetrib fonnt hunn? 

 Wat ass de Montant vun den Indemnitéite fir den DAP Inclusion déi jeeweils virum PII an nom PII 
ab September 2024 virgesi sinn? 

Mat déiwem Respekt, 

Francine Closener 
Deputéiert 

Gemeinsam Äntwert vum Minister fir Educatioun, Kanner a Jugend, Claude Meisch, vum 
Minister fir Famill, Solidaritéit, Zesummeliewen an Accueil, Max Hahn, a vun der Ministesch fir 
Gesondheet a sozial Sécherheet, Martine Deprez, op d'parlamentaresch Fro Nr. 995 vun der 
honorabeler Deputéiert Francine Closener.  

 

D’Schüler, déi am September 2023 d’Ausbildung zum DAP Agent d’inclusion ugefaang hunn, hu bis 

den 31.10.2024 Zäit fir en Ausbildungsbetrib ze sichen. Eisen Informatiounen no hunn aktuell 12 vun 

den 31 Schüler schonn en Ausbildungsbetrib fonnt. All déi aner gi vum Educatiounsministère dobäi 

ënnerstëtzt, eng Plaz ze fannen. 

D’Problematik mat der Assurance dépendance ass bekannt. Bei der Rentrée 2023/2024 huet et un 

engem Text gefeelt, deen den DAP Agent d’inclusion spezifesch virgesäit an e Remboursement 

erméiglecht. Dës Situatioun wäert allerdéngs deemnächst behuewe sinn. Den 12. Juli 2024 huet de 

Staatsrot en Avis zu engem Reglement ofginn (Projet de règlement grand-ducal modifiant le règlement 

grand-ducal modifié du 13 décembre 2017 déterminant 1. les normes concernant la dotation et la 

qualification du personnel ; 2. les coefficients d’encadrement du groupe). D’Saisine vum Staatsrot fir 

dëse Projet ass op den 13. Oktober 2023 datéiert. Mat dëser Modifikatioun gëtt den DAP Agent 

d’inclusion explizit bei déi minimal an obligatoresch Qualifikatioune bäigesat, fir „actes essentiels de 

la vie“ an „activités de garde individuelle et en groupe“ ausféieren ze kënnen.  

Beim DAP Agent d’inclusion handelt et sech ëm eng Ausbildung, déi drop virbereet, bei der 

pädagogescher Begleedung vu Mënsche mat spezifesche Bedierfnisser matzehëllefen. Dës kann am 

formalen oder non-formale Bildungsberäich grad esou wéi am Beräich vun der Aide à l’enfance  sinn, 

wou si zesumme mat der pädagogescher Equipe léieren, Kanner mat spezifesche Besoinen ze 

betreien.  

A Strukturen, wou Mënsche mat engem Handicap wunnen, schaffen oder zum Beispill hir Fräizäit 

verbréngen, gëtt den Agent d’inclusion drop virbereet, verschidden Aufgaben zesumme mam 

pädagogesche Fachpersonal ze iwwerhuelen, fir den Alldag mat den Adressate gestalten ze kënnen. 

Am Senioreberäich kann den DAP Agent d’inclusion a Strukture seng Ausbildung maachen, wou hie 

léiert, wéi ee fir eeler Leit mat spezifesche Besoinen am Alldag interessant a sënnvoll Offere 

konzipéiere kann.  

No der Ausbildung kann den DAP Agent d’inclusion an alle Beräicher schaffen, wou och d’Ausbildung 

méiglech ass, an do am Team déi pädagogesch Betreiung vun de Leit mat spezifesche Bedierfnisser 

mat iwwerhuelen. 

Am Règlement grand-ducal du 15 juillet 2024 déterminant les professions et métiers dans le cadre de 

la formation professionnelle et fixant les indemnités d’apprentissage dans les secteurs de l’artisanat, 

du commerce, de l’Horeca, de l’industrie, de l’agriculture et du Secteur de santé et social sinn 

d’Indemnitéite fir d’Schouljoer 2024/2025 festgeluecht. Als Indemnitéit wärend der Ausbildung ass fir 

den DAP Agent d’inclusion 90,30 Euro mam Indice 100 virum PII an 138,92 Euro mam Indice 100 nom 

PII festgehale ginn. 

 

Lëtzebuerg, de 17. September 2024 

 

De Minister fir Educatioun, 

Kanner a Jugend 

 

(s.) Claude MEISCH 

 

 




